
■ CALENDER MUSICAL

Franz Furrer-Münch:
amitg

nunenconuschent
DA SIMON CAMARTIN

Dacuort ha l’annunzia da mort da
Franz Furrer-Münch (*1924) conton-
schiu mei. Jeu savevel da sia sanadad
scardalida, aschia che sia mort ei stada
mo ina mesa surpresa. Tuttina ha il cu-
miau digl «amitg nunenconuschent»
fatg mal.

Ils 2007 s’annunzia FFM per tele-
fon ed engrazia per miu dirigat dad
in’ovra contemporana. El haveva udiu
quei concert che haveva par’ei impres-
siunau el. Tgei excepziun ch’in cumpo-
nist selegra ed engrazia per la represen-
taziun d’in’ovra dad in collega! Bein
enconuschevel jeu era entginas ovras
da FFM. Mo quei telefonat ei staus
l’entschatta dad in’intensiva e durabla
relaziun amicabla. Nus telefonavan re-
gularmein in a l’auter, fagevan plans
per representaziuns e sviluppavan ide-
as per projects. Il destin ha denton vu-
liu che nus essan mai s’entupai enzacu.
Igl ei stau tier ina ferma relaziun
d’amitgs «sin distanza».

Ils numerus discuors cun FFM ein
pli che mo reminiscenzas. Els laian
anavos regurdientschas dad in um cun
profunditad, cun aviartadad dil cor,
cun respect e risguard enviers il con-
carstgaun. FFM ha en tuts discuors
mai detg in soli plaid schliet sur da ses
collegas ed el ha adina intimau da di-
reger ovras da lezs e buca primarmein
las sias. Quella tenuta altruistica ha giu
per consequenza che biaras da sias
ovras ein aunc oz buca menadas si. Bu-
ca munconza da qualitad, mobein mu-
destiadad dil cumponist ha menau a
quella situaziun.

Avon dus meins ha FFM retschiert
en rama dil festival da Lucerna igl im-
purtont premi da cumposiziun da
Marguerite Staehelin. Sias forzas redu-
cidas han buca lubiu ad el dad assister
alla festivitad. En miu davos telefonat
cun el di FFM: «Il premi fa plascher.
Denton aunc pli bi eis ei da haver en-
tuorn mei concarstgauns che jeu care-
zel e che carezan mei.»

Franz Furrer-Münch: Intarsia; aus dem Skizzen-
buch für Kammerensemble; u.a.; Luzius Gart-
mann, Violoncello; ensemble für neue Musik
Zürich; MGB CTS-M58

reclama

■ RUEUN

Cumpletau la
suprastonza communala

(anr/hh) La radunonza communala da
Rueun la mesjamna sera ha tscharniu
Ursula Brändli Capaul sco nova geraua.
Quei post en suprastonza communala
era vacants dapi in temps. Plinavon ein
vischinas e vischins vegni orientai deta-
gliadamein davart la migliuraziun entras
il president dalla cumissiun Augustin
Cathomen. La radunonza communala ha
approbau il principi per la repartiziun
dils cuosts dalla migliuraziun funsila.

Las medaglias da
Nino Schurter alla EX10

■ (anr/gv) Alla EX10 dils 29 d’october
tochen ils 1 da november a Mustér han
ils visitaders la caschun d’admirar las me-
daglias da Nino Schurter gudignadas a ca-
schun da plirs campiunadis mundials da
mountainbike, denter auter igl onn var-
gau ella categoria elita en Australia. Al
stan da Casutt Velos ei era la medaglia da
bronz dils giugs olimpics a Peking expo-
nida. Plinavon expona la fatschenta da
velos da Glion il velo cul qual il sportist
excepziunal gudogna sias medaglias.

■ ARTG PERSUNAL

Gratulaziun a Glion: Tier la Confidar
Fiduziaria SA a Glion vegn festivau il
proxim temps plirs giubileums.

Guido Wieland da Sumvitg sa festivar
siu 30avel onn da giubileum e René Ca-
vegn da Breil il 10avel. Omisdus ein
commembers dalla direcziun da fa-
tschenta. – Lur 10avel onn da fatschen-
ta astgan Flurina Bass-Casanova e Gion
Friberg festivar. Els dus ein engaschai sco
referendaris ellas partiziuns immobilias e
fiduziaria. – Gratular astgein nus era a
Martin Caduff, il qual ha terminau siu
studi sco expert en damondas da fiduzia-
ria e contabilitad cun success e retschiert
persuenter il diplom federal.

En num dalla direcziun e da tuttas
collaboraturas e tuts collaboraturs gratu-
lein nus als giubilars per lur perseveron-
za ed engaschi en favur dalla Confidar Fi-
duziaria SA. Pil futur giavischein tut
bien cun remetter in sincer engraziament
per ils survetschs prestai.

Concert festiv pils 75
da Gion Antoni Derungs

■ (as) Uonn ha il cumponist grischun
Gion Antoni Derungs, naschius 1935 a
Vella, astgau festivar siu 75avel anni-
versari. Sia ovra ei in artg ch’ensiara
bunamein tut ils geners dalla musica e
tonscha naven dalla sempla canzun
entochen alla sinfonia ed all’opera. Igl
ei in’ovra artistica multifara e d’aulta
qualitad che ha purtau il num dil cum-
ponist lunsch sur ils cunfins dil Grischun
e dalla Svizra.

Ils 3 da november 2010 vegn il pur-
tader dil Premi da cultura grischun digl
onn 1996 undraus cun in concert festiv
en la baselgia da s. Martin a Cuera. Il
program presenta cumposiziuns ch’ein
colligiadas cul tema dalla veta e dalla
mort. Quei tema ha adina puspei capti-
vau e fatschentau il cumponist Gion An-
toni Derungs. El center dil concert stat-
tan ovras digl undrau: ils Saults gri-
schuns e la Sinfonia nr. 8, ina premaudi-
ziun. Plinavon vegnan tschun canzuns
da Gustav Mahler tenor texts da Fried-
rich Rückert interpretadas.

Igl ei reussiu als organisaturs d’enga-
schar la Südwestdeutsche Philharmonie
Konstanz, la cantadura Maria Riccarda
Wesseling, igl organist StephanThomas ed
il dirigent Simon Camartin – treis inter-
prets grischuns da grond renum.

Ils Saults grischuns ein miniaturas
brigliantas ch’expriman il plascher da vi-
ver, sulaz e sault, mo che cuntegnan era
tratgs da meditaziun e contemplaziun.
Els fan diever da melodias e fuormas ve-

glias dalla «Seppli-Musik» e da duas ve-
glias canzuns popularas romontschas.

En la Sinfonia nr. 8 che porta il tetel
«Esser – Vargar» ha il cumponist entre-
tschau motivs dalla Canzun da sontga
Margriata e dil Te Deum Tei nies ver Diu
ord la «Consolaziun dell’olma devoziusa».
Igl ei in monument musical impressiunont
che «descriva» la tema dalla mort (angus-
to), forzas misticas e misteriuras (mistico)
ed il solemn e festiv (festivo) – in grond ri-
tual da laud ed engraziament da quel
ch’astga far part digl «Esser e vargar».

Era las canzuns da Gustav Mahler te-

nor texts da Friedrich Rückert raquentan
en moda singulara dalla veta e dalla
mort.

La lingia tematica da «Veta e mort»
unescha las differentas parts dil program
ed empermetta in concert da tempra ex-
traordinaria.

Concert: Ils 3 da november 2010, allas 20.00 en
la baselgia da s. Martin a Cuera
Prevendita: Chur Tourismus, Center d’informa-
ziun alla staziun da Cuera Telefon: 081 254 50
60 1. categoria: frs. 40.–, 2. categoria: frs. 30.–
Students ed emprendists survegnan ina re-
ducziun da frs. 10.– alla cassa dalla sera. Cas-
sa dalla sera naven dallas 18.30

Gion Antoni Derungs, cumponist e giubilar.

Laax arva gia damaun
■ (anr/sr) Sco la fotografia muossa ein
las relaziuns da neiv sil Glatscher dil
Vorab bunas e perquei arvan las pen-
dicularas dalla Arena Alva gia duas
jamnas avon che previu la sesiun d’un-
viern. A partir da questa fin da jamna
dils 30 e 31 d’october san ils sportists
ir naven dalla staziun a val da Laax to-
chen sil Glatscher dil Vorab. Suenter las
nevadas dils dis vargai sa Laax entschei-
ver la sesiun d’unviern gia la fin october.

Sil Glatscher dil Vorab spetgan las pistas
beinpreparadas e frestgas ils amaturs dil
sport d’unviern. Pils freestylers ei ina
part dil snowpark gia vegnida preparada.
Il menaschi sil glatscher vegn ad esser
aviarts mintga di. La cassa a Laax ei
aviarta naven da damaun mintgamai dal-
las 08.00 tochen las 17.30. La nova pen-
diculara naven dalla staziun a val da Laax
ei en funcziun mintga di naven dallas
08.30 tochen las 16.30. Ell’ustria sil gla-

tscher selegran ils ustiers dils emprems
hosps. A Val san els far in paus el Café
Piazza ed ell’ustria Grandis e la fin da
jamna el PuP. Plinavon spetgan pliras sti-
zuns ils emprems clients. Las cassas a
Flem e Falera restan ad interim serradas
naven digl emprem november. Ei dat ne-
gina prolungaziun dil menaschi da stad
naven da Flem.
Reservaziuns ed informaziuns www.laax.com
ni tel. 081 927 70 01


